
   Пĕр кун та иртмест кулянмасăр,

Сăлтавĕ пырать тупăнсах.

Каллех тăрса юлтăм эп сансăр,

Ăсатрăм çула ал сулсах.

Йĕрет çинçе саслă шаланкă,

Кĕтет кунсерен çумăра.

Кĕлленнĕ кунта лапри лакăм

Тăпра çурăлса кайнăран.

Тавралăх пырать сарăхса,

Шаланкă йĕрет тарăхса.



Шаланкă, шаланкă, шаланкă,

Тархасшăн, эс чарăн йĕме.

Шупка пĕлĕтсем ав тăртанкă,

Вĕсем тивĕç çумăр кӳме.

Эс çумăрсăр кун кураймастăн,

Пĕлеççĕ пурте сан çинчен.

Савнисĕр эп те пурнаймастăп,

Савнисĕр мана та кичем.

Анчах эп вĕреннĕ тӳсме,

Куççуль кăлармасăр йĕме.



Мана анне тӳсĕмлĕх панă,

Туятăп ăна ачаран.

Эп çăкăрсăр, выçă та ларнă,

Пĕрех вăрламашкăн кайман.

Шаланкă, шаланкă, шаланкă,

Тӳнтер тавăратăн чуна.

Тем пек пулăшасчĕ, май çуккă,

Турри пулăшсассăн кăна.

Мана вăл хальччен пăрахман,

Пĕр Турăра шанчăк паян.

  